
Tórshavn, 2. apríl 2007
Viðv. uppskoti til   kunngerð um røktarheim
Víst verður til skriv tykkara, dagfest 23. januar 2007, har uppskot til kunngerðir um ávikavist røktarheim og eldrasambýli eru send Kommunusamskipan Føroya til hoyringar. Víst verður somuleiðis til hoyringsskriv okkara dagfest 5. mars 2007.

Vit loyva okkum hetta ískoyti til nevnda hoyringsskriv okkara, og sum serliga snýr seg um uppskotið til kunngerð um røktarheim.
Sum vit eisini mótmæltu í skrivinum dagfest 5. mars 2007, so er skipanin við felags upptøkunevnd fyri heilt ymsar bústovnar í ávísum landafrøðiligum økjum ein týðulig staðfesting av, hvar maktin eftir ætlan skal liggja. Kunngerðirnar eru fyrstafloks dømi um, at Almanna- og heilsumálaráðið saman við Nærverkinum er í ferð við at miðsavna alt valdið yvir eldraøkinum til sín sjálvs – eitt økið, ið kommunurnar hava verið við til at bygt upp og goldið sín stóra part av, og sum tær eisini hava ynski um sjálvar at umsita fult og heilt.  
Røktarheimini eru kommunalir sjálvsognarstovnar. Sjálvsognarstovnarnir verða stýrdir av kommunalt settum stýrum, sum eitt nú hevur fulla játtanarliga ábyrgd og evsta setanarmyndugleika umframt, at tað virkar sum upptøkunevnd fyri sítt avvarðandi røktarheim. 

Men sambært kunngerðaruppskotinum er sjálvsognarstovnurin ikki at finna – tíansheldur stýrið. Røktarheim er í kunngerðini bert ein ikki-defineraður bústovnur, hvørs stovnsetan og reglugerð skal góðkennast av landsstýrismanninum, og har øll viðurskifti í sambandi við upptøku av búfólkum verður flutt til Nærverkið.
Hetta kann illa skiljast á annan hátt, enn at landið við kunngerð avtekur røktarheimini sum kommunalar sjálvsognarstovnar og harvið avtekur kommunalt settu stýrini og allar tær heimildir, ið stýrini hava havt. Á henda hátt verður tað sostatt landsstýrismaðurin, sum umvegis Nærverkið í veruleikanum umsitur alt økið – men sum landið tó ikki skal gjalda kostnaðin av. 
Hetta góðtekur KSF ikki.
Í § 4 verða harumframt treytirnar fyri fysisku karmarnar ásettar. Bruttostøddin pr. búpláss skal vera 75 fermetrar. Ein fermetur kostar í dagsins prísum uml. 20.000 kr., tvs., at hvørt búpláss kostar uml. 1,5 mió kr. Landsins partur av hesum er í mesta lagi 500.000 kr., tvs. í mesta lagi ein triðing av íløguni, og hesin parturin verður at lækka, so hvørt kostnaðarstøðið annars hækkar. 
Her er tí greitt, at tað als einki samsvar millum vald og gjald – landið tekur sær alt valdið, men sendir høvuðspartin av rokningini víðari til kommunurnar at gjalda. 
Hesar ásetingar eru háð ímóti tí stóra arbeiði og teimum mongu pengunum, ið kommunurnar seinastu mongu árini trúliga hava lagt í økið, og sum harafturat er altavgerandi grundarlagið fyri, at røktarheimsøkið í Føroyum er so frægt útbygt sum tað er.
Uppskotini til kunngerð um røktarheim og eldrasambýli hava við sær fleiri víðfevndar og prinsipiellar avleiðingar fyri kommunurnar. Talan er fyri tað fyrsta um sera ymsar skipanir, ið veita ymisk bú-og røktartilboð alt eftir tørvi. Harumframt eru ognar- og rakstrarviðurskiftini  umframt ábyrgdarbýtið millum land og kommunur sera ymiskt. Tað er tí fávitskut at halda, at tað er so líka til at leggja allar myndugleikar, sum kommunurnar beinleiðis ella óbeinleiðis hava á økinum, undir ein landsstovn, men samstundis ikki at átaka sær allar kostnaðarligu skyldurnar eisini.

Tað er greiða fatanin hjá KSF, at AHR í málum sum hesum hevur beinleiðis skyldu til at taka upp veruliga samráðing við kommunurnar eins væl og aðrar avvarðandi partar, áðrenn ein so kollveltandi ætlan verður sett í verk. Tað er ikki nokk við hoyring.
Tað kann heldur ikki longur góðtakast, at tað enn ikki er gjørd nøkur heildarætlan fyri eldrarøktina í framtíðini – ein heildarætlan, sum land og kommunur kunnu standa saman um soleiðis, at bæði tann núverandi tørvurin á eldrarøkt, men so sanniliga eisini tann stóri vøksturin, ið verður á eldrarøkt komandi árini, kann verða nøktaður. 

KSF fer tí við hesum staðiliga at heita á AHR um at steðga á og kalla avvarðandi partar til fundar, so at tað ber til at viðgera hesi kunngerðaruppskotini eins væl og at taka upp samráðing um skipan og bygnað av eldrarøktini sum heild í framtíðini – herímillum uppgávu- og ábyrgdarbýtið millum land og kommunur. 
Hetta er alneyðugt, og KSF fer at leggja alla orku í hetta arbeiðið. 
Vinarliga vegna Kommunusamskipan Føroya

